
WULANGAN 1

I. WACAN


	A. Wacanen sajroning batin !


S I N A U

	Darti
	:
	(lagi maca buku, sedhela-sedhela ketara rada goreh atine, kaya-kaya ana sing dienteni).

	Aminah
	:
	(liwat ngarepe Darti). ”Lho, kok Mbak Darti sinau dhewe ! Apa Mbak Kun ora mrene ?”

	Darti
	:
	”Ah, embuh Am. Mau ing kelas wis kandha, manawa dheweke mesthi mrene, Nanging . . . ora ngerti ah . . . gek . . .”

	Aminah
	:
	”Gek . . . lali ?!”

	Darti
	:
	”Ora Am. Biyasane Kun kae oranate lali. Ora nate mblenjani janji.”

	Aminah
	:
	”Ah, Mbak . . . uwong kuwi ya duwe lali. Utawa ana alanganliyane. Arep mangkat sepedhane nggembos bane, apa kepriye? Rak ya bisa uga ta ?”

	Darti
	:
	”Wis ! Wis Am ! Gek lunga kana ! Aja crita bae ! Aku daknerusake ngapalke wulangan iki. Sesuk wis wiwit semesteran kok.”

	Aminah
	:
	(gojeg) ”Oooo . . . inggih Den Ayu . . . .”

	Darti
	:
	(mbesengut)



Saka kadohan keprungu swara radio ngumandhangake lagu-lagu langgam Jawa. Lamat-lamat. Lan ing dalan ngarepan kala-kala uga keprungu swarane bakul bakso liwat. Sawatara keprungu ana swara mesin sepedha motor. Mandheg sedhela banjur nggeblas maneh.


	Kuntarni
	:
	(durung katon, mung keprungu swarane) ”Kulanuwun !”

	Darti
	:
	”Sapa ya ? (alon) Manggaaaa . . . .! (menyat).
Eeee, Mbak Kun . . . mangga, mangga Mbak !”

	Kuntarni
	:
	”Wah . . . nuwun sewu ya dhik. Rada telat sethithik iki mau.”

	Darti
	:
	”Ya . . . ora apa-apa Mbak. Nanging temene wis wiwit mau nggonku nunggu.”

